
Тема. Урман-безнең байлыгыбыз.
Максат. Сөйләмдә һәм язуда аергычларны күбрәк кулланып, укучыларны сочинение  язарга өйрәтү. Укучыларның бәйләнешле сөйләм күнекмәләрен, иҗади фикерләү сәләтләрен үстерү. Урманның файдасына төшендерү,табигать-

кә  сакчыл караш тәрбияләү.

Метод һәм алымнар.  Әңгәмә, сорау-җавап, сүзлек өстендә эш, план   төзү, эпиграф сайлау, иҗади эш.
Материал. Т. Нәҗмиев "Керик әле Саба урманнарына" китабы, “Татар теленең аңлатмалы сүзлеге”,  Ф. С. Вәлиева, Г. Ф. Саттаров"Урта мәктәп һәм гимназияләрдә татар телен укыту методикасы".

Җиһазлау.  Картиналар, плакат, аудиокассета, " Кызыл китап", китаплар
күргәзмәсе, сувенирлар күргәзмәсе, проектор.

Предметара бәйләнеш. Әдәбият белеме, экология, география, биология,
                                           музыка, медицина.
Дәрес барышы.
Оештыру.    - Исәнмесез, укучылар!
                             - Исәнмесез, саумысез!
                             -Хәерле иртә, балалар!
                             - Имин үтсен көнебез.
                             - Кәефләребез ничек соң?
                             - Кояшлы иртә кебек.
                              Тукай телен-анам телен
                              Өйрәнергә дип килдек.
- Менә тагын яңа көн туды. Яңа көн тууга, бу җирдә яшәүгә омтылышыбыз,
теләгебез артты. Әнә шундый теләк-омтылышлар, сөенеч-шатлыклар белән дәресебезне башлап җибәрик әле.
-Укучылар, без сезнең белән җөмләнең иярчен кисәкләреннән аергыч темасын өйрәнеп тәмамладык. Бүген алган белемнәребезне үзебезнең сөйләмебездә һәм язмабызда ешрак кулланып, сочинение язарга әзерләнербез, табигатькә күңел күзе белән карарга, аны аңлый белергә өйрәнербез.
-Берләшкән Милләтләр Оешмасы карары белән 2011 ел- Халыкара урманнар елы дип игълан ителде. ( 1 слайд). Моның җитди сәбәпләре дә бар. Кешелек яшәешен урманнан башка күз алдына китерү дә мөмкин түгел. Урман- ул барлык тереклекнең яшәү чыганагы. Урман- безнең байлыгыбыз. Алда язылачак иҗади эшебезнең темасы да шул исемдә булачак.
-Чыннан да, урман-безнең байлыгыбыз микән? ( 2 слайд).
Мин сезне шул сорауга җавап әзләргә чакырам. Тактага эленгән рәсемнәр, сезнең алдагы терәк сүзләр, шигырьләр безнең фикерләребезне яңартырлар, күңелләрдә төрле хисләр уятырлар, безгә җөмләләр төзергә булышырлар.
-Укучылар, әйтегез әле, борын-борын заманнарда ни өчен безнең әби-бабаларыбыз нәкъменә шушы без яшәгән җирләрдә төпләнеп калганнар?
         - Безнең янда гына су буе,  Мишә елгасы ага, урман якын. ( 3 слайд)
                    - Әйе дөрес әйттегез. Суы, урманы якын . Ә су буенда урманнар шаулап үсеп утырган. Димәк, борынгы бабаларыбыз өчен су белән беррәттән урман да яшәү чыганагы булган. Алар ауга йөргәннәр, балык тотканнар, иген үстергәннәр.

- Хәзер дә безнең республикабызның 16,8%ын урманнар алып тора. Ә безнең районыбызның 26600 га мәйданында урманнар өстенлек итә. (магнитофон тасмасында "Керим әле урманнарга" көе яңгырый, ( 4 слайд)
-Укучылар, сезнең бу җырны ишеткәнегез бармы? Аны кем башкара икән?

- Әйе, сез бик дөрес әйттегез. Бу бик популяр җыр. "Керим әле урманнарга"дип атала.  Әйе, безнең әби-бабаларыбыз шулай дип җырлаганнар. Шул юлларны телгә алуга, күз алдына үзебезнең авыл янында шаулап үсеп утырган урман килеп баса. Укучылар, әйдәгез, җырларда җырланганча, керик әле урманнарга. Йөрик әле Саба урманнарында, кошлар сайравын тыңлыйк. Чынлап та, бик матур бит ул урман. (Магнитофон тасмасында кошлар сайравы ишетелә, ( 5 слайд).
-Урман безнең күз алдыбызга ничек килеп баса? Без аны нәрсә өчен яратабыз? Кем елның кайсы фасылында урманга барырга ярата? (Укучыларның җаваплары)

- Әйе, урманнар турында бик матур фикерләр әйттегез. Чыннан да, урман- ул серле дә, сихри дә! Урманнарны чәчәкләрдән башка күз алдына да китереп булмый. Ә хәзер тирә- якка күз салыйк әле. Карагыз әле, нинди матур чәчәкләр, безнең урманнарыбызда нинди чәчәкләр үсә икән?( 6 слайд). Чәчәкләр турында сөйләгәндә без нәрсәләр кулланабыз? 
- Сыйфат, аергыч, эпитет.
 - Нәрсә ул эпитет? Кем әйтер?  (Сүзлек белән эш. Эпитетка  билгеләмә бирү. (7 слайд).
                      - Әйе. Дөрес. Ә хәзер чәчәкләр турында сезнең фикерләрегезне
 тыңлыйсым килә. (Укучылар җавабы, әдәби әсәрләрдән 

мисаллар уку).
-Язма эшләрдә кулланган өзек цитата дип атала.
Өзекләр түбәндәгечә языла. ( Үрнәкне бирү,  ( 8 слайд).
                     -Урман аланында  нинди җәнлекләрне очраттыгырга була?
                     Безнең якларда тиен, куян, төлке, кабан дуңгызлары бар.

                     Урманнарга керсәң, сызгырып кер,
                     Уянмаган кошлар калмасын.
                     Кай җирләрдә йөрсәң, гел яхшы бул,
                     Сокланмаган кеше калмасын,-дип җырлана халык җырында. (Кошлар тавышы куела).  -Күзәтүне дәвам итеп, кошлар тавышына колак салыйк әле. Ничек чут-чут итеп сайрыйлар. Урман кошлары турында нәрсә сөйли аласыз? 

                      -Тагын нинди кошларны саный аласыз?
                     -Күз аллауны дәвам итәбез. Саба урманнарының бит әле бәяләп бетергесез бер хәзинәсе бар. Ул нәрсә, укучылар?
                  -Агачлар. ( 9 слайд).

                 - Әлбәттә, агачлар.  Һәр агач үзенчә матур, сылу. Сез бүген кайсы агачлар турында сөйли аласыз? Ә хәзер картиналарга күз салыйк. Алгы планда нинди агачлар сурәтләнгән?
                  -Каеннар сурәтләнгән.

                  -Каен турында язсагыз,  сез  нинди аергычлар кулланыр идегез?

                -Каен шагыйрьләр, язучылар, композиторлар, рәссамнар өчен илһам чыганагы, аның турында күпме шигырьләр, күпме җырлар язылган. Шагыйрь 
Г. Мөхәммәтшин менә ничек яза:

                  Ак каеннар, аккош муены кебек
                  Кояш нурларына үрелгән.
                 Туган илнең яме булып, алар
                 Шытып чыккан җирнең түреннән.
                    - Ә сез нинди шигырьләр, җырлар беләсез?
                     -Укучылар, без сезнең белән агачлар турында сөйләшә
башлагач, агачларның файдасы, гомумән, урманның файдасы турында сөйләшик әле. Аларның нинди файдасы бар икән? ( 1- 2 укучы каен турында сөйли).

                     -Халык медицинасында, хуҗалыкта   каенны куллану.
                     -Юкә агачының файдасы.
Нәрсә ул төнәтмә?(аңлатмалы сүзлектән уку,10 слайд).
-Юкәдән бик күп төрле әйберләр ясыйлар. Саба лесхозында сувенирлар һәм көнкүреш кирәк-яраклары ясаучы цех эшли ( Күргәзмә белән 1 укучы таныштыра, презентация күрсәтелә, 11 слайд) .
Авылыбызның  балта осталары турында чыгыш тыңлау. ( 12 слайд).
Нарат, имән агачлары турында сөйләү. 
-Урмандагы агачлар турында бик күп беләсез икән. Тагын әле
 шомырт, балан, миләш, гөлҗимеш, артыш җиләге турында да күп сөйли алыр идек.
               - Укучылар, без урманга тагы нәрсәләр өчен барабыз? Нәрсә алып кайтабыз?

                    -Дөрес, саф һава дип дөрес әйттегез. Урман әле ул кислород чыганагы да, һаваны чистарта. Мәсәлән, бер гектар урман елына 2 тонна углекислый газны үзенә сеңдерә. Урманда тузан юк. 1 га чыршы елына 36, имән агачы 56 тонна тузан йота. Галимнәр урманда 250ләп төрдә үлән үсә дип саныйлар. Бу мәгълүмалар барысы да Т.Нәҗмиев һәм М.Абдуллин чыгарган "Керик әле Саба урманнарына" китабыннан алынды. Туган як урманнары турында күбрәк беләсегез килсә, шул китапка мөрәҗәгать итегез. Барлык
сорауларыгызга җавапны шуннан табарсыз. ( Китап тәкъдим итү, 13 слайд).
-Укучылар, сөйләгәннәрдән чыгып без урман турында
нәрсә әйтә алабыз? Урман безнең байлыгыбыз микән?

-Урманны ничек сакларга соң?   (Һәрберсенә китапчык тарату)
- Яндырмаска, агачларны сындырмаска, хайваннарны, кошларны рәнҗетмәскә.

- Узган елгы корылык урманнарга бик зур зыян салды. Татарстанда да хәл бик кискен тора. 2018 елга кадәр урманнарны үстерү стратегиясе расланган.  Без дә моннан читтә калырга тиеш түгел. Халык: “ Бер агачтан унау үскән, ун агачтан урман үскән,” – дип юкка әйтми. ( 14 слайд).
Әйе, кеше үз гомерендә бер генә төп булса да агач утыртырга тиеш. Кайберәүләр урманны урманчы сакларга тиеш дип уйлап ялгышалар. Без дә үзебездән өлеш кертергә, аларга булышырга тиеш. Киләчәктә бәлки сез үзегез дә урманчы булып китәрсез. Бүгенге көндә безнең республикада авыл хуҗалыгы академиясендә һәм Любиян техникумында урманчылар әзерли
торган бүлекләр бар.  Аларда безнең мәктәпне тәмамлаган 3 укучы белем ала. Гибадуллин Нурсил  укуын тәмамлап, шәһәр яны урманчылыгында хезмәт куя. ( 15 слайд). Безгә урманчылар бик кирәк. Ул абруйлы һөнәр. Сентябрь аенда урманчылар үзләренең һөнәри бәйрәмнәрен билгеләп үтәләр.  
( Укучыларга һөнәри юнәлеш бирү, 16 слайд). 
Безнең районыбызда урманчыларга зур игътибар бирелә. Саба урманнары бөтен илгә танылды. Саба районы гербы турында сөйләү, Гербны күрсәтү.( 17 слайд).   Урман музее ачылды. ( 18 слайд). Саба урманнарының даны еракларга таралуы урманчы    Нургали Миннеханов исеме белән бәйле. ( 19 слайд).
Г. Сафин башкаруында "Нургали урманнары" җырын тыңлап ял итеп алыйк.  ( Урман музее турында презентация карау, 20 слайд).

-Бик матур җыр. Чыннан да, урманнарыбыз шаулап үсә. Ләкин күпме генә урманнарны саклау турында сөйләш сирәгәя бара. Шуның белән бергә кайбер үсемлекләр, җәнлекләр, кошларның саны кими. Җирдә аз калган һәм сакларга кирәкле үсемлекләр һәм хайваннар бар. Алар "Кызыл китап" ка кертелгән.

-"Кызыл китап" турында ишеткәнегез бармы икән? (Күргәзмә)

-Кызыл төс сак булырга кирәклек турында кисәтә?

-Безнең авыл территориясендә "Кызыл китапка"
кертелгән нинди үсемлекләрне беләсез?

-Сез безнең киләчәгебез, табигатьнең сакчылары.

-Менә без сөйләшүнең ахырына якынлашабыз. Башка
фикерләрегез юкмы? Иҗади эшегезне ничек тәмамлар идегез?( Укучылар фикере).
-Шауласыннар яшел урманнар!
-Әйдәгез хәзер бергәләп план төзибез, һәркем үзенчә
төзи ала. Сочинение язу өчен ничә төрле план төзи алабыз?

-Без гади план төзербез.

План (укучылар фикере)

1. Урманга сәяхәткә бару.

2. Урман аланына килеп чыгу.

3. Кошлар һәм җәнлекләрне күзәтү.

4. Урманның файдасына төшенү.

5. Аны сакларга кирәк.

-Әйдәгез, язмабызны ничек башларбыз? Нәрсә кирәк?

-Эпиграф язманың эчтәлеген ачарга тиеш.

-Ничек языла? ( 21 слайд).
-Эпиграф сайлыйбыз. Кем ниндине сайлады? (1-2
укучы җавабы). Нәтиҗә ясау.
                      Өй эше . “Урман – безнең байлыгыбыз” дигән темага сочинение язарга.
                      Йомгаклау. Билгеләр кую.

Дәресне К. Булатова шигыре белән тәмамлыйсы килә.( 22 слайд). “Нургали урманнары” көе яңгырый.
                     Урманнарга, улым, мылтыксыз бар,

                      Үзең белән алма шырпы да.

                      Пычаксыз бар, балта, пычкысыз бар –

                      Урманнарны салма куркуга!
                                                                         Зәйнәгыева Зөлфия Фоат кызы

                                                                 Саба  муниципаль районы
                                                        Шекше урта гомуми белем  бирү мәктәбенең 

                                                        татар теле һәм әдәбияты укытучысы.

